
«Саҥа Дьыл туһунан төһө билэҕитий?» -викторина сценарийа. 

Мүрүтээҕи “Мүрүчээнэ 3 нүөмэрдээх оҕо саадын Бороҕон сэлиэнньэтин” Уус-Алдан 

улууһун иитээччитэ Ховрова Матрена Петровна. 

 

                                                    (Улахан бөлөх оҕолоругар) 

Сыала: Эрдэ билбит-үөрэппит билиилэрин чиҥэтии. 

Соруга: Билэр-көрөр дьоҕурдарын сайыннарыы, күргүөмүнэн бырааһынньык 

бэлэмигэр айар, үлэлиир баҕаларын эппиэтинэстээхтик түмүктүүллэригэр иитии.  

Эрдэ бэлэмниир үлэ: “Саҥа  Дьыл” туһунан-бэсиэдэ, хантан төрүттэммитин туһунан 

видеопрезентация, хоһоон, ырыа үөрэтии, оҥорон таһаарар үлэ, таабырын таайтарыы. 

Викторина хаамыыта: 

1. Киириитэ-иитээччи э5эрдэтэ,оонньууну быһаарыыта. 

2. Викторина барыыта. 

3. Хамсаныылаах оонньуу. 

4. Таабырын таайсыы. 

5. Түмүктүүр хоробуот. 

Иитээччи: Кэлэн иһэр Саҥа дьылынан оҕолоор! 

Саргылаах Саҥа Дьыл 

Салаллан кэллэ дии, 

Киэргэллээх харыйа 

Кэһиилээх эбит дии. 

Дьэ эрэ, оҕолоор,биһиги күүтүүлээх Саҥа Дьылбыт туһунан бу кэмҥэ, тугу 

билбиппитин, үөрэппиппитин туһунан викторина ыытыахпыт. Эһиги эрдэ Саҥа Дьыл 

туһунан элбэҕи билбиккит, истибиккит. Ол курдук мин эһиэхэ араас ыйытыылары 

биэриэм,онно эһиги сөптөөх хоруй биэриэххит диэн эрэнэбин. 

1. Улахан да киһи, оҕо саамай үөрэ кэтэһэр бырааһынньыга туох диэний? (Саҥа 

Дьыл). 

2. Күүтүүлээх Саҥа Дьылбытыгар сүрүн тутаах ыалдьыппыт,бырааһынньыгы 

салайааччы ким буоларый?(Тымныы Оҕонньор). 

3. Сахалар Тымныы Оҕонньорбут ким диэн буоларый? (Чысхаан). 

4. Саҥа Дьылбыт сүрүн киэргэлэ тугуй?(Харыйа). 

5. Араас уоттаах лаампалардаах, харыйаҕа ыйанар киэргэл туох дэнэрий (Гирлянда). 

6. Ааспыт сыл бэлиэтэ (символа) тугуй? (ханнык сыл түбэһэринэн). 

7. Бу сылбыт бэлиэтэ (символа) тугуй? (ханнык сыл түбэһэринэн). 

8. Харыйабыт ханна үүнэрий? (Тыаҕа). 



9. Тымныы Оҕонньор сиэнэ кыыс кимий? (Хаарчаана) 

10. Араас кыыл, остуоруйа геройдардара көстүүмнэрдээх баал туох диэн ааттанарый? 

(Маскараат). 

11. Тымныы Оҕонньор бэлэхтэрин ханна угарый? (Мөһөөччүк). 

12. Россия Тымныы Оҕонньоро ханна олороруй? (Великий Устюг). 

О5олорум маладьыастар, наһаа элбэҕи билбиккит,билигин кыратык хамсанан 

оонньуоххайыҥ:  

«Хаар» 

Эргичийэн, эргийэн 

(бэйэни тула эргийии.) 

Хаар кыырпаҕа үҥкүүлүүр. 

(Илиини үөһэ көтөҕөн, атах төбөтүгэр эргийии.) 

Үөр хаас курдук мустаннар, 

Үөһэ өрө көттүлэр, 

Буурҕа бүттэ.чуумпурда... 

(Илиилэрин түһэрэн көнөтүк тураллар.) 

Бары сиргэ түстүлэр. 

Киһи сөҕүөх кэрэтиэн, 

(Чохчойон олороллор.илиилэрин иннигэр туора туталлар.) 

Чөмчүүк таастыы күлүмнүүр! 

(С.А.Константинова.) 

Аны билигин оҕолоор, кылгастык таабырын таайсыаххайыҥ: 

1. Салгыҥҥа көтөн эргийэллэр, 

Ытыспар түһэн ууллаллар, 

Үрүҥ баата курдуктар, 

Дьэрэкээн оһуордаахтар. (Хаар.) 

2. Саҥа Дьыл остуолун киэргэлэ, 

Хараҥа саһархай дьүһүннээх, 

Саҥа Дьыл сыттаах, 

Элбэх туһалаах битэмииннээх. (Мандарин.) 

3. Элбэх улахан дьон,оҕолор сиэттиһэн, 

Харыйа тула ыллыы ыллыы хаамар үҥкүүбүт туох дэнэрий? 

Маладьыастар, викторинаҕа сөпкө харда биэрдигит, таабырын таайсыытыгар бары 

таайдыгыт,аны билигин тэрээһиммитин түмүктүү таарыйа, Саҥа Дьыл бырааһынньыгар 

бэлэмнэнэ таарыйа «Лаглайбыт күөх харыйачаан» диэн ырыанан хоробуоттуоххайыҥ. 


